
Գագիկ Հովհաննիսյան, ՍՎՄԱ վարչության պետի պաշտոնակատար
Նյութ`

Հայ-ռուսական միջգերատեսչական խորհրդակցություններ՝ կենսաբանական անվտանգության հարցերի շուրջ, ք. Երևան, 13-14.03.2017թ. 
Կատարող`
Արա Մկրտչյան, ՍՎՄԱ վարչության գլոբալ անվտանգության և ոչ կոնվենցիոնալ խնդիրների բաժնի վարիչ, 

Ռոբերտ Աբիսողոմոնյան, ՍՎՄԱ վարչության գլոբալ անվտանգության և ոչ կոնվենցիոնալ խնդիրների բաժնի կցորդ

2017թ. մարտի 13-ից 14-ը ռուսական կողմի նախաձեռնությամբ Երևանում կայացան հայ-ռուսական միջգերատեսչական խորհրդակցություններ՝ կենսաբանական անվտանգության հարցերի քննարկման նպատակով: ՌԴ պատվիրակությունը ղեկավարում էր ԱԳՆ չտարածման և սպառազինությունների վերահսկման դեպարտամենտի տնօրեն Միխայիլ Ուլյանովը: Պատվիրակության կազմում ընդգրկված էին արտաքին գործերի, պաշտպանության և առողջապահության նախարարությունների, Ռոսպոտրեբնադզորի և բժշկա-կենսաբանական դաշնային ծառայության, ինչպես նաև Երևանում ՌԴ դեսպանության ներկայացուցիչներ (10+4 հոգի, ցանկը կցվում է):
Խորհրդակցությունները բաղկացած էին 2 մասից՝ այցելություն ռեֆերենս լաբորատորիա և երկկողմ միջգերատեսչական խորհրդակցություններ:
Կենսաբանական անվտանգության հարցերի շուրջ հայ-ռուսական միջգերատեսչական խորհրդակցություններ 

Մարտի 14-ին ՀՀ ԱԳՆ-ում կայացան երկկողմ միջգերատեսչական խորհրդակցություններ: Բացման խոսքով հանդես եկավ ՀՀ ԱԳ նախարարի տեղակալ Աշոտ Հովակիմյանը, ով բարձր գնահատեց հայ-ռուսական համագործակցությունը և հույս հայտնեց, որ խորհրդակցությունները կանցնեն բարեկամական մթնոլորտում և կտրվեն բոլոր հարցերի պատասխանները: ՀՀ ԱԳ նախարարի տեղակալը հանգամանալից ներկայացրեց ՀՀ իրավական դաշտը և այն միջոցառումները, որոնց հիման վրա կարգավորվում են տվյալ ոլորտի հարցերը Հայաստանում:
Իր հերթին, Միխայիլ Ուլյանովը, շնորհակալություն հայտնելով ռեֆերենս լաբորատորիա կազմակերպված այցելության համար, ընդգծեց, որ կենսաբանական անվտանգության հարցերը մեծ տեղ են զբաղեցնում ՌԴ արտաքին քաղաքականության ոլորտում, և իրենց այցելությունը, կարելի է ասել, կայանում է ՌԴ Նախագահի անմիջական ցուցումով՝ առկա կասկածները հանելու նպատակով: Մ.Ուլյանովը ընդգծեց, որ նման ներկայացվածությամբ ու հարցերի շրջանակների քննարկմամբ խորհրդատվություններ առաջին անգամ են անցկացվում և շնորհակալություն հայտնեց հայկական կողմին ռուսական կողմի նախաձեռնությանը օպերատիվ արձագանքելու համար: Նա նշեց, որ կենսաբանական անվտանգության հարցեր քննարկվել են նաև անցյալ տարի դեկտեմբերի վերջին Մոսկվայում անցկացված հայ-ռուսական խորհրդատվությունների ընթացքում, ինչպես նաև ռուսական կողմը տվյալ ոլորտի հարցերը ավելի հանգամանորեն քննարկելու պատրաստակամության մասին  անդրադարձել է ՌԴ Անվտանգության խորհրդի քարտուղար Ն. Պատրուշևի ս.թ. մարտի 6-7-ը Հայաստան կատարած այցի շրջանակներում : Խոսելով տվյալ ոլորտին ռուսական կողմից տրվող կարևորության մասին` Մ.Ուլյանովը առանձնանշեց, որ ՌԴ կենսաբանական և քիմիական անվտանգության հարցերով կառավարական հանձնաժողովը հետայսու ղեկավարելու է ՌԴ կառավարության նախագահի տեղակալ Դ.Ռոգոզինը, ինչը, ակնկալվում է, որ ավելի արդյունավետ կդարձնի Հանձնաժողովի աշխատանքը: Նշվեց, որ ռուսական կողմը չի հավակնում դառնալ ՀՀ միակ գործընկերը տվյալ ոլորտում, սատարում է մյուս երկրների հետ տվյալ ոլորտում գործընկերության զարգացմանը, բայց, հաշվի առնելով հարցին տրվող հատուկ կարևորությունը և դրա զգայունությունը, ինչպես նաև այն, որ խոսքը գնում է Ռուսաստանի Դաշնության, ինչպես նաև իրենց գործընկեր Հայաստանի ազգային անվտանգության մասին, ՌԴ պատվիրակությունը ցանկանում է ստանալ սպառիչ պատասխաններ իրենց հուզող հարցերին:
Անցնելով հանդիպման օրակարգի քննարկմանը (կցվում է)՝ ռուսական կողմը խնդրեց փաստաթղթում ընդգրկել նաև միջոցառման արդյունքների վերաբերյալ Արձանագրության ստորագրման հարցը, որն իրենց համար ունի սկզբունքային նշանակություն: Միանգամայն հասկանալով հայկական կողմի մտահոգությունը, որ Արձանագրության նախագիծը ՀՀ շահագրգիռ գերատեսչությունների հետ համաձայնեցման կարիք ունի՝ ռուսական կողմը ցանկություն հայտնեց ընդգրկել այդ կետը հանդիպման օրակարգում: Հարկ է նշել, որ ՌԴ-ի կողմից Արձանագրության նախագծի 2-րդ տարբերակը, որը բովանդակային առումով գրեթե չէր տարբերվում նախորդից, փոխանցվել է հայկական կողմին պատվիրակության այցի առաջին օրը՝ մարտի 13-ին: Ի պատասխան` ՀՀ ԱԳ նախարարի տեղակալը նշեց, որ փորձ կարվի օրվա վերջում ունենալ որոշակի պատկերացում, և անդրադարձ կարվի ռուսական կողմի առաջարկին խորհրդատվությունների ավարտին:
Այնուհետև ՌԴ պատվիրակությունը հանգամանալից ներկայացրեց կենսաբանական անվտանգության ոլորտում գործող իրավական դաշտը և իրականացվող աշխատանքները: Խոսվեց Ռուսաստանի տարածքում գործող շարժական ջոկատների մասին, որոնք մեծ դերակատարում ունեն հանրային խոշոր միջոցառումների ընթացքում:
Անդրադառնալով կենսաբանական անվտանգության ոլորտում առկա վտանգների թեմային՝ ՌԴ ՊՆ ներկայացուցիչը ընդգծեց, որ բացի բնական հետևանքներից այժմ մեծ սպառնալիք են հանդիսանում արհեստածին վտանգները, որոնք հիմնականում ստեղծվում են ԱՄՆ-ի կողմից: Որպես օրինակ բերվեց 2001թ. սեպտեմբերի 11-ից հետո ԱՄՆ-ում սիբիրյան խոցի տարածման հայտնի դեպքերը (շուրջ 300), երբ, վերջինիս խոսքով, մեղադրվեցին անձինք, ովքեր ոչ մի առնչություն չունեին տվյալ միջադեպերի հետ: Նշվեց, որ վերջին 16 տարիների ընթացքում ԱՄՆ-ը չի նպաստում կենսաբանական անվտանգությանը, հակառակը, ԱՄՆ-ը ներքաշված է կենսաբանական մրցապայքարին` տարեկան ծախսելով շուրջ 100 մլրդ դոլար: Անդրադարձ կատարվեց նաև հետխորհրդային տարածքում ԱՄՆ-ը ծավալած գործունեությանը, որն ուղղված է սանիտարահամաճարակային համակարգերի նկատմամբ վերահսկողություն սահմանելուն. նա նշեց, որ ԱՄՆ-ը նման գործունեություն է ծավալել Վրաստանում, Ուկրաինայում, Ղազախստանում, Ադրբեջանում և, ցավոք սրտի, արդեն նաև Հայաստանում: ՌԴ ներկայացուցչի խոսքով, ԱՄՆ-ն փորձում է պարզել հետխորհրդային տարածքների բնակչության զգայունությունը տարբեր հիվանդությունների նկատմամբ՝ համապատասխան հսկողական համակարգեր ներդնելով լաբորատորիաներում, որոնց միջոցով հեշտությամբ ստանում են հետազոտությունների արդյունքները: Նրա խոսքով, Վրաստանում գործող Լուգարի անվան ռեֆերենս լաբորատորիայում ԱՄՆ-ն ունի հատուկ սենյակ, որտեղ աշխատում են բացառապես ամերիկյան մասնագետները, իսկ հաջորդը կարող է լինել Ղազախստանը, Ուկրաինան, ինչպես նաև Հայաստանը: Նրանց հիմնական նպատակներից է ԱՊՀ տարածքից հանել գենետիկորեն փոխված պաթոգեններ և դրանց հիման վրա կատարել փորձեր: Իր հերթին ՌԴ պատվիրակության ղեկավարը հավելեց, որ աշխատանքի բերումով բավականին իրազեկված է և կարող է հստակ ասել, որ տվյալ ոլորտում բազմաթիվ խնդիրներ կան նաև ԱՄՆ-ում: Նրանք փորձում են իրենց ներկայացնել որպես առաջամարտիկ, բայց շատ են նաև ներքին խնդիրները: Նշվեց, որ 2001 թվականից ԱՄՆ-ում գործում է այսպես կոչված «հայրենասիրական ակտը», որի համաձայն ամերիկյան գիտնականները ազատվում են քրեական պատասխանատվությունից, եթե ուսումնասիրություններ ու փորձարկումներ են անում ԱՄՆ կառավարության հանձնարարականով, եթե նույնիսկ դրանք հակասում են տվյալ ոլորտում ԱՄՆ կողմից ստորագրած կոնվենցիաներին:  Անդրադարձ կատարվեց կենսաբանական անվտանգության ոլորտում ամերիկյան կողմից ՀՀ-ին ցուցաբերվող ֆինանսական միջոցներին և նշվեց, որ զարմանք է հարուցում այն փաստը, որ ամերիկյան ներդրումները Հայաստանում  գնալով մոտենում են ՌԴ կողմից ստացվող ֆինանսական աջակցությանը: Նրա խոսքով` ԱՄՆ օգնությունը հասկանալի կլիներ, եթե այն տրամադրվեր վերջինիս առողջապահության կամ գյուղատնտեսության դեպարտամենտների կողմից, սակայն դա արվում է պաշտպանական գերատեսչության կողմից, որը բարեգործությամբ չի զբաղվում և ունի հստակ ռազմական նպատակներ: Մ.Ուլյանովի խոսքով` «անվճար պանիր լինում է միայն թակարդում»: Նշվեց, որ տեղեկատվության հավաքագրումը կարող է նույնիսկ նկատելի չլինի հայկական կողմի համար, սակայն ունենա ահռելի բացասական հետևանքներ ինչպես Հայաստանի, այնպես էլ իր դաշնակից երկրի՝ Ռուսաստանի համար: ԱՄՆ նոր փորձարկումներ է իրականացնում և դրա համար օգտագործում է այլ պետությունների տարածքներ, մասնավորապես Ասիայում, հիմա արդեն Վրաստանում և հերթը կհասնի նաև Հայաստանին` նշելով, որ այդ մեծ շղթայում Հայաստանի համար էլ տեղ կգտնվի:
ՀՀ ԱԳ նախարարի տեղակալ Ա. Հովակիմյանը պատասխան խոսքում նշեց, որ կան բաներ, որոնց շուրջ անհրաժեշտ է մտածել, պետք է լսել նաև հայկական կողմի տեսակետը և չփորձել փնտրել այն, ինչը իրականում գոյություն չունի` «պետք չէ մութ սենյակում փնտրել սև կատու»: ՀՀ ԱԳ նախարարի տեղակալն ընդգծեց, որ հայկական կողմի համար անվտանգության ապահովման հարցը թիվ մեկ խնդիր է` հաշվի առնելով Հայաստանի ծանր տարածաշրջանային և աշխարհաքաղաքական խնդիրները: Միևնույն ժամանակ, ՀՀ ԱԳ նախարարի տեղակալը նշեց, որ ընդունելի են ռուսական կողմի սթափության մասին նկատառումները և անհանգստությունը ու հոգատարությունը ՌԴ դաշնակից Հայաստանի անվտանգության համար: Նշվեց, որ անվտանգության հարցը անհրաժեշտ է դիտարկել ավելի լայն սպեկտրով` ընդգծելով, որ հայկական կողմին առաջին հերթին հետաքրքրում են սահմանակից տարածաշրջանից եկող վտանգներն ու ռիսկերը:  
Հայկական կողմի ներկայացուցիչը, խոսելով կենսաբանական անվտանգության ոլորտում ՀՀ-ում առկա ռիսկերի մասին, հիշատակեց հայ-վրացական սահմանին մոծակների որոշակի տեսակների ի հայտ գալը, որի առնչությամբ, ռուսական կողմը նշեց, որ դեռևս 50-ական թվականներից սկսած ԱՄՆ-ն մշակում էր մոծակների միջոցով կենսաբանական զենքի տեղափոխման մեխանիզմներ: Հետագայում այդ մոծակները մեծ քանակությամբ բաց էին թողնվում՝ հակառակորդի ուժերը խոցելու համար: Հաշվի առնելով վերոնշյալը, ինչպես նաև Վրաստանում կենսաբանական ոլորտում ամերիկյան լիակատար վերահսկողությունը՝ չբացառվեց ՀՀ սահմանին մոծակների միջոցով ինչ-որ վիրուսների տարածումը: Ըստ նրա, Հարավային Ամերիկայում տարածում գտած «զիկա» վիրուսը ևս կարող է հանդիսանալ դրա արդյունք:
Այնուհետ հայկական կողմը, իր հերթին, ներկայացրեց կենսաբանական անվտանգության ոլորտում առկա ռիսկերն ու վտանգները: Կոչ արվեց ռուսական կողմին կիսվել նաև տվյալ ոլորտում Թուրքիայի և Ադրբեջանի վերաբերյալ առկա տեղեկատվությամբ:

Մ.Ուլյանովը, պատասխան խոսքում, ողջունեց Հայաստանի լաբորատորիաների վերազինումը, և ևս մեկ անգամ շեշտեց, որ իրենց մտահոգությունը այն է, որ այլ երկրներ չփորձեն առաջ մղել իրենց ազգային շահերը՝ ի հաշիվ Հայաստանի: Պարզաբանելով իր իսկ խոսքերը՝ նա հավելեց, որ Վրաստանը արդեն կորցրել է իր ինքնիշխանությունը տվյալ ոլորտում, և այն ամբողջովին գտնվում է ԱՄՆ վերահսկողության ներքո, իսկ ՌԴ-ը ցանկանում է, որ նման բան չպատահի նաև Հայաստանում: Անդրադառնալով նախորդ օրը լաբորատորիայում կայացած հանդիպման ընթացքում հնչած հարցերի պատասխաններին՝ ՌԴ պատվիրակության ղեկավարը նշեց, որ չհավատալու պատճառներ չունեն, բայց մյուս կողմից չեն հավատում, որ ԱՄՆ ռազմական գերատեսչությունը բարեգործական գործունեություն է ծավալում այստեղ, տրված ցանկացած կոպեկ հիմնավո րվում է խիստ պահանջներով, և տրամադրված օգնության փոխարեն եթե ոչ հիմա, ապա ապագայում ամերիկյան կողմը չի պահանջի այնպիսի բաներ, որոնք շատ դժվար կլինի ՀՀ-ի համար չտրամադրել, քանի որ արդեն ընդունել է նրանց օգնությունը:

Հայկական կողմը խնդրեց չդիտարկել նույն հարթության մեջ ՀՀ-ին, Ղազախստանին, Ուկրաինային և Վրաստանին, քանի որ հայ-ռուսական հարաբերությունները գտնվում են բոլորովին այլ մակարդակում և կենսաբանական անվտանգության ոլորտում էլ համագործակցությունը նույնը չէ: Բացի այդ, առկա է բաց տեղեկատվություն, որ ԱՄՆ-ից բացի, Մեծ Բրիտանիան, Շվեդիան և արևմտյան այլ երկրներ կենսաբանական անվտանգության ոլորտում սերտ համագործակցություն են ծավալել ու ծավալում ոչ միայն Վրաստանի, այլև Ադրբեջանի և Թուրքիայի հետ: Կարևորելով աչալուրջ լինելու անհրաժեշտությունը՝ հայկական կողմը ևս մեկ անգամ խնդրեց ռուսական կողմին ներկայացնել ավելի մանրամասն տեղեկատվություն, թե ինչ է կատարվում մյուս երկրներում, քանի որ Հայաստանին մեծապես անհանգստացնում է սահմանակից տարածաշրջանի անվտանգության մակարդակը` հաշվի առնելով այն հանգամանքը, որ հարյուրից ավելի ադրբեջանցիներ համալրել են ԻՊ-ի շարքերը, ովքեր ցանկացած պահի կարող են վերադառնալ և ապակայունացնել անվտանգությունը:   ԻՊ-ի օտար զինյալների ներկայությունը
Ռուսական կողմը կրկին անդրադարձավ Հայաստանում ԱՄՆ ռազմական գերատեսչության կողմից լաբորատորիաների վերանորոգման և վերազինման թեմային՝ խնդրելով ավելի հստակ պարզաբանումներ տալ ամերիկյան կողմի ծավալած գործունեության և հետապնդող իրական նպատակների վերաբերյալ:

Հայկական կողմը ներկայացրեց հետևյալ փաստարկները՝

1. Նախկինում լաբորատորիաների անմխիթար վիճակը ուղղակի սպառնալիք էր երկրի կենսաբանական անվտանգությանը: Այդ խնդիրը հասել էր իր գագաթնակետին և նման իրավիճակը պահանջում էր շուտափույթ կարգավորում: Այդ առումով օժանդակություն ցուցաբերելու վերաբերյալ ամերիկյան կողմի առաջարկը հնարավորություն ընձեռեց դուրս գալ այդ բարդ իրավիճակից:  

2. Հարկ է նաև նշել, որ, ի տարբերություն այլ երկրների, հայկական լաբորատորիաների վերակառուցման գործընթացը իրականացվել է առանց որևէ նախապայմանների:

3. Վերակառուցման աշխատանքների ավարտից հետո լաբորատորիաները ամբողջովին անցել են ՀՀ պետական մարմինների վերահսկողության ներքո: Միաժամանակ, ամերիկյան կամ որևէ այլ օտարերկրյա պետության մասնագետ լաբորատորիաների գործարկումից հետո մուտք չի գործել վերջինիս տարածք, ինչպես նաև չի իրականացվել որևէ համատեղ ծրագիր կամ փորձ:

4. Ամերիկյան կողմը հստակ պատկերացնում է, որ լաբորատորիաները կառուցվել են Ռուսաստանի մերձավոր դաշնակցի տարածքում և այստեղ չի կարող իրականացնել դաշնակից երկրների ազգային անվտանգությանը սպառնացող որևէ գործունեություն:
Ռուսական կողմը խնդրեց ներկայացնել այն իրավական հենքը, որի հիման վրա ծավալվում է հայ-ամերիկյան համագործակցությունը կենսաբանական անվտանգության ոլորտում, մասնավորապես, իրականացվում է լաբորատորիաների վերանորոգումը և վերազինումը: Հայկական կողմից նշվեց, որ համագործակցությունը ծավալվում է զանգվածային ոչնչացման զենքի տարածման դեմ պայքարի հարցերով 2000թ. հայ-ամերիկյան համաձայնագրի շրջանակներում, և որևէ նոր իրավական փաստաթուղթ ստորագրված չէ:  
Համաձայնելով, որ հայ-ռուսական հարաբերությունները գտնվում են բոլորովին այլ հարթակում՝ ռուսական կողմը պարզաբանեց, որ անընդմեջ անդրադառնում է Վրաստանին, քանի որ Վրաստանը և Հայաստանը գտնվում են նույն տարածաշրջանում և այնտեղ նույնպես տվյալ ոլորտում գործունեությունը իրականացնում է Պենտագոնը, ուստի անհրաժեշտ է, որ Հայաստանի լաբորատորիան չօգտագործվի ԱՄՆ շահերի համար: Անդրադառնալով Ղազախստանում ԱՄՆ ծավալած գործունեությանը՝ ռուսական կողմից նշվեց, որ, իհարկե,այնտեղ շատ ավելի մեծ գումարի մասին է խոսքը (250 մլն դոլար), ինչը իր հերթին մեծացնում է մտահոգությունը: Իրենք արդեն այցելել են Ղազախստան, տեսել այդ նոր լաբորատորիան, սակայն այն դեռևս լիովին չի շահագործվում: Հույս հայտնեցին, որ շահագործումից հետո տեղի կունենա նոր այցելություն և արդեն տեղում կհասկանան, թե ինչ վտանգներ է պարունակում այն: Նշվեց նաև, որ ամենևին մտադրություն չունեն վիրավորել հայ գործընկերներին իրենց կասկածներով, այլ պարզապես ցանկանում են փարատել իրենց մտահոգությունները և Արձանագրության ստորագրման հրամայականը պայմանավորված է այդ հանգամանքով: Կենսաբանական անվտանգությունը ՌԴ ազգային անվտանգության կարևոր բաղադրիչն է և նույնիսկ եթե այսօր Հայաստանի տարածքում ԱՄՆ չի ծավալում ոչ մի գործունեություն տվյալ ոլորտում, իրենք համոզված չեն, որ հետագայում դա նույն ձևով կշարունակվի:
Հայկական կողմի խնդրանքով ՌԴ պատվիրակությունը հակիրճ ներկայացրեց ԱՄՆ կողմից Ադրբեջանում իրականացվող գործունեությունը՝ նշելով, որ վերջինս արդեն հասցրել է ամերիկյան կողմին փոխանցել մոտ 125 շտամ: Այնուհետև ՌԴ ՊՆ ներկայացուցիչն ակնարկեց, որ կարճ ժամանակ անց տարածաշրջանում բռնկվեց խոզերի աֆրիկյան ժանտախտը: Սակայն, հաշվի առնելով Ադրբեջանի հետ առկա հարաբերությունների մակարդակը՝ ռուսական կողմը հնարավորություն չունի քննարկել տվյալ հարցերը:
Կողմերը անդրադարձան նաև Կենսաբանական զենքի կոնվենցիայի վերանայման հանդիպման արդյունքներին, ինչպես նաև հայկական կողմի աջակցությանը՝ Ռուսաստանի կողմից ներկայացված մի շարք բանաձևերին: 
Խորհրդակցությունների ավարտին ՀՀ ԱԳ նախարարի տեղակալը կարևոր համարեց բաց և անկեղծ մթնոլորտում նման խորհրդատվությունների անցկացումը տեղեկատվության և փորձի փոխանակման տեսանկյունից և հույս հատնեց, որ դրանք կլինեն շարունակական:
Խորհրդատվությունների արդյունքներով արձանագրություն չստորագրվեց: 
Ավելացնել՝

Կասկածների առաջացման նախադրյալները,

Արձանագրության բանակցային որոշ դետալներ,

Համագործակցության առաջարկներ

Եզրակացություններ 

Առաջարկություններ

